
Klinik rehabilitasi beri tumpuan aspek mental, kognitif dalam proses
pemulihan pesakit

Hasil bantuan pasukan
penjagaan kesihatan yang
menyeluruh, Encik Nur Azhar
Hanafiah, paramedik yang
mengalami serangan angin
ahmar pada Jun 2025, dapat
kembali bekerja dengan lebih
mudah dan yakin. - Foto BH

Encik Nur Azhar Hanafiah tidak
pernah menyangka bahawa beliau
akan diserang angin ahmar pada usia
muda.

Beliau, yang ketika itu berusia 32
tahun dan bertugas sebagai seorang
paramedik, sedang menjalani hari
kerja seperti biasa apabila mula kehi-
langan pergerakan di bahagian kanan
tubuhnya secara beransur-ansur.

Encik Azhar kemudian dimasuk-
kan ke Hospital Universiti Nasional
(NUH) selama sebulan, di mana beli-
au menjalani fisioterapi setiap hari
bagi mendapatkan semula kekuatan
dan keupayaan bergerak.

Pada Ogos 2025, hanya dua bulan
selepas beliau diserang angin ahmar,
Encik Azhar menunjukkan kemaju-
an yang ketara dan dibenarkan kem-
bali bertugas sebagai paramedik oleh
pihak hospital menjelang hujung ta-
hun itu.

Satu kajian antarabangsa yang di-
ketuai penyelidik daripada Sistem
Kesihatan ~ Universiti ~ Nasional
(NUHS) telah menganalisis data dari-
pada hampir 2,000 pesakit angin ah-
mar berusia bawah 50 tahun, antara
2020 dengan 2022.

Menurut kajian tersebut, walau-
pun lebih 80 peratus pesakit muda
berjaya mencapai pemulihan fungsi
yang baik, hanya sekitar 60 peratus
dapat kembali bekerja.

Penyelidik utama, Profesor Mad-
ya Adjung Benjamin Tan, yang juga
Konsultan di Bahagian Neurologi, Ja-
batan Perubatan, NUH, semasa si-
dang media menjelaskan:

“Pekerjaan merupakan aspek
penting dalam kesejahteraan, jati diri
dan penglibatan sosial pesakit. Setiap
pesakit angin ahmar berhak meneri-
ma sokongan sewajarnya untuk pulih
sepenuhnya.

“Bagi pesakit yang lebih muda
khususnya, visi NUH adalah untuk
membantu mereka agar berupaya
kembali ke bekerja.”

Bagi melaksanakan tujuan ini,
NUH telah menubuhkan Klinik Re-
turn To Work (RTW — Kembali Beker-
ja) yang dianggotai oleh pakar neuro-
logi, pakar perubatan rehabilitasi, ah-
li terapi pekerjaan serta pengurus kes
angin ahmar.

Klinik RTW memberi tumpuan
kepada aspek mental dan kognitif da-
lam proses pemulihan pesakit angin
ahmar.

Pengurus kes Encik Azhar di Kli-
nik RTW, Cik Magdalene Chia, men-
jelaskan kepada Berita Harian (BH)
bahawa pengurus kes angin ahmar
memberi tumpuan kepada aspek
emosi, keyakinan diri serta cabaran
sosial lain yang dihadapi pesakit.

Tahap emosi, keyakinan dan kese-
jahteraan keseluruhan Encik Azhar
dinilai melalui alat saringan berstruk-
tur, seperti soal selidik kebimbangan
dan kemurungan, bagi membantu
beliau mengesan sebarang gejala
gangguan perasaan pada peringkat
awal,

Sebagai satu-satunya pencari naf-
kah yang menyara bapa dan nenek-
nya, Encik Azhar, yang kini berusia
33 tahun, berkongsi:

“Kebimbangan utama saya bu-
kanlah serangan angin ahmar itu sen-
diri, tetapi sama ada saya masih
mampu menyara keluarga.

“Pada masa yang sama, saya sen-
diri memerlukan penjagaan, jadi per-
kara ini memberi sedikit tekanan ke-
pada saya,” katanya.

Encik Azhar turut berkongsi ba-
hawa penilaian di Klinik RTW mem-
bantunya lebih memahami keadaan
mental yang dialaminya selepas se-
rangan angin ahmar, sekali gus mem-
beri panduan lebih jelas untuk
mengurus keletihan, tekanan dan ra-
sa ragu terhadap diri sendiri ketika
bersiap untuk kembali bertugas seba-
gai paramedik.

Pada masa yang sama, beliau
menjalani program pemulihan di Per-
satuan Cacat Anggota (SPD), di ma-
na ahli fisioterapi dan terapi pekerja-
an menjalankan latihan kekuatan,
serta pemulihan berasaskan senario
yang disesuaikan dengan tugasnya
sebagai paramedik.

Ini termasuk latihan simulasi da-
lam ambulans, latihan angkat berat
dan latihan prosedur bagi memasti-
kan beliau mampu memenuhi tun-
tutan kerja kecemasan secara fizikal
dengan selamat.

Selepas mengambil semula dan
lulus ujian pensijilan yang diperlukan
pada Disember 2025, selain meleng-
kapkan penilaian kecekapan pada Ja-
nuari di bawah pengawasan juruaudit
yang turut menyertainya semasa
panggilan kecemasan, beliau dibe-
narkan kembali bertugas secara
rasmi.

Bagi Encik Azhar, sokongan pel-
bagai disiplin daripada Klinik RTW
serta program pemulihan di SPD
amat penting dalam memudahkan
kepulangannya ke alam pekerjaan,
sekali gus membolehkan beliau terus
menyara keluarganya.

